
Perak sasar luaskan rangkaian 5G ke Kampar, Batu Gajah

Setakat ini lebih 40 peratus kawasan di seluruh Ipoh telah menerima capaian akses 5G berkelajuan
1Gbps yang merangkumi antaranya Pusat Bandar, Tambun, Bercham, Meru, Klebang dan Pasir Puteh.

IPOH: Selepas bandar raya Ipoh, Perak menyasarkan Kampar dan Batu Gajah sebagai
daerah seterusnya yang bakal menikmati liputan internet berkelajuan tinggi 5G.

Pengerusi Jawatankuasa Komunikasi, Multimedia dan NGO Perak Mohd Azlan Helmi
berkata, inisiatif di bawah ‘Greater Ipoh’ itu bagi memastikan semua daerah di Lembah Kinta
akan memperoleh capaian internet berkenaan pada masa hadapan.

Katanya, pihaknya akan mencadangkan penubuhan badan penyelaras bagi pembangunan
capaian 5G di daerah-daerah luar Ipoh dalam Mesyuarat Maijlis Kerajaan Negeri (MMK) pada

masa terdekat.

“Kita akan berbincang dalam MMK sama ada untuk menubuhkan satu badan penyelaras
iaitu Majlis Digital, atau memberi peranan itu kepada anak syarikat kerajaan negeri (GLC)
sedia ada iaitu Digital Perak.

“Pihak penyelaras itu akan bertanggungjawab untuk menyelaras, mengumpul data dan
sebagainya berkaitan dengan pembangunan 5G di Perak ini agar ia lebih tersusun.

“Kita mahu rangkaian 5G ini dapat diperluaskan di seluruh daerah di Lembah Kinta dan
untuk itu kerajaan negeri akan bersikap lebih proaktif dalam usaha ini,” katanya.

Beliau berkata demikian pada sidang media selepas menghadiri Taklimat 5G dan Lawatan
Ke Pusat Operasi Bersepadu Ipoh di Pusat Transformasi Bandar (UTC) Perak di sini, hari ini.

Hadir sama, Pengerusi Jawatankuasa Perumahan dan Kerajaan Tempatan Negeri, Sandrea
Ng Shy Ching serta Datuk Bandar Ipoh, Datuk Rumaizi Baharin.

Selain itu, Mohd Azlan berkata, usaha berkenaan juga selaras dengan Fokus Keempat dalam
Perutusan Tahun Baru yang disampaikan Menteri Besar Perak Datuk Seri Saarani Mohamad
baru-baru ini iaitu ‘Keterengkuman Inisatif dan Infrastuktur Digital’.

Tambahnya, kerajaan negeri akan melaksanakan proses pemutihan terhadap menara-
menara pemancar telekomunikasi di atas bangunan di seluruh negeri pada masa terdekat
dengan kerjasama Digital Perak dan Suruhanjaya Komunikasi dan Multimedia (SKMM).

Sementara itu, Rumaizi berkata, setakat ini lebih 40 peratus kawasan di seluruh Ipoh telah
menerima capaian akses 5G berkelajuan 1 gigabit per saat (Gbps) yang merangkumi
antaranya Pusat Bandar, Tambun, Bercham, Meru, Klebang dan Pasir Puteh.



“Jika ikutkan sasaran kerajaan persekutuan, pada 31 Disember tahun hadapan kita boleh
capai lebih daripada peratusan itu untuk rangkaian 5G di Ipoh.

“Namun, saya beritahu kepada pegawai-pegawai saya untuk kita capai 80 peratus liputan
5G di seluruh kawasan di Ipoh ini, menjelang akhir tahun ini juga,” katanya.

